
PËR RATIFIKIMIN E MARRËVESHJES NDËRMJET KËSHILLIT TË MINISTRAVE
TË REPUBLIKËS SË SHQIPËRISË DHE UNIVERSITETIT KOMBËTAR TË

ARSIMIT NË DISTANCË (UNED) PËR HAPJEN E UNIVERSITETIT KOMBËTAR TË
ARSIMIT NË DISTANCË, KAMPUSI NË GJIROKASTËR

Në mbështetje të neneve 78, 81, pika 1, 83, pika 1, dhe 121, pika 1, të Kushtetutës, me propozimin e
Këshillit të Ministrave,

KUVENDI
I REPUBLIKËS SË SHQIPËRISË

VENDOSI:

Neni 1

Ratifikohet marrëveshja ndërmjet Këshillit të Ministrave të Republikës së Shqipërisë dhe Universitetit
Kombëtar të Arsimit në Distancë (UNED) për hapjen e Universitetit Kombëtar të Arsimit në Distancë,
kampusi në Gjirokastër, sipas tekstit që i bashkëlidhet këtij ligji dhe është pjesë përbërëse e tij.

Neni 2

Ky ligj hyn në fuqi 15 ditë pas botimit në Fletoren Zyrtare.

Miratuar në datën 26.7.2024.

Shpallur me dekretin nr. 280, datë 31.7.2024, të Presidentit të Republikës së Shqipërisë, Bajram
Begaj.

MARRËVESHJE
NDËRMJET KËSHILLIT TË MINISTRAVE TË REPUBLIKËS SË SHQIPËRISË
DHE UNIVERSITETIT KOMBËTAR TË ARSIMIT NË DISTANCË (UNED)

“PËR HAPJEN E UNIVERSITETIT KOMBËTAR TË ARSIMIT NË DISTANCË, KAMPUSI
NË GJIROKASTËR”

Kjo Marrëveshje lidhet ndërmjet:
Këshillit të Ministrave të Republikës së Shqipërisë, i përfaqësuar nga znj. Ogerta Manastirliu, ministër

i Arsimit dhe Sportit, në vijim referuar si “Këshilli i Ministrave”,
dhe
Universitetit Kombëtar të Arsimit në Distancë, institucion publik i arsimit të lartë, i regjistruar dhe i

licencuar në Spanjë, i përfaqësuar nga rektori, dr. Ricardo Mairal Usón, në vijim i referuar njohur si
“UNED”.
Në këtë Marrëveshje, Këshilli i Ministrave dhe UNED-i bashkërisht referohen njihen si “Palët”.
Duke pasur parasysh se:
UNED-i, është universiteti publik kryesor në Spanjë për sa u përket numrit të studentëve dhe ofertave

akademike, si dhe kampusi më i madh në Evropë i dedikuar ndërkombëtarizimit të arsimit të lartë cilësor
përmes formës së studimeve online, i cili dëshiron të shtrijë aktivitetet e tij akademike në Republikën e
Shqipërisë dhe në rajonin e Ballkanit Perëndimor.
Palët në këtë Marrëveshje bien dakord për sa vijon:

Neni 1
Objektivat e përbashkët

Këshilli i Ministrave dhe UNED-i bien dakord që hapja e një kampusi të UNED-it në Gjirokastër do
të arrijë objektivat e mëposhtëm të përbashkët të Palëve:
a) Zhvillimi i sektorit të arsimit të lartë dhe ekspertizës në studime në fusha të ndryshme, nëpërmjet

metodologjisë në distancë dhe online në Republikën e Shqipërisë dhe në rajonin e Ballkanit Perëndimor;
b) Zgjerimi i ofertës arsimore spanjolle në Shqipëri dhe në rajonin e Ballkanit Perëndimor, duke

mbështetur integrimin e shërbimeve të ofruara nga UNED-i dhe duke garantuar mbështetjen akademike
dhe administrative të studentëve të regjistruar;
c) Kultivimi i një mjedisi për shkëmbimin intelektual, kërkimin akademik, mirëkuptimin

ndërkombëtar dhe multikulturor dhe bashkërendimin, në përputhje me traditën e jashtëzakonshme
akademike të UNED-it.

Neni 2
Detyrimet e Palëve

Për qëllimet e parashikuara në nenin 1 të kësaj Marrëveshjeje, ndarja e përgjithshme e përgjegjësive
përcaktohet, si më poshtë:
a) Këshilli i Ministrave miraton hapjen, funksionimin dhe zhvillimin e veprimtarisë akademike të

Universitetit Kombëtar të Arsimit në Distancë (UNED) në Gjirokastër.
b) Këshilli i Ministrave do të sigurojë njohjen automatike të gradave shkencore dhe diplomave të

UNED-it në Republikën e Shqipërisë.
c) Këshilli i Ministrave ushtron të drejtën e verifikimit ligjor të veprimtarisë së kampusit të UNED-it

në Gjirokastër.
Secila prej Palëve në këtë Marrëveshje do të bëjë përpjekjet e saj më të mira për të mbështetur Palën

tjetër në mirëbesim dhe për ta mbajtur në mënyrë efektive Palën tjetër të padëmtuar nga çdo përgjegjësi
që nuk është rezultat i veprimeve dhe/ose i pakujdesisë së Palës tjetër.

Neni 3
Veprimtaria akademike

Programi/programet i/e studimit që do të ofrohet/ofrohen nga kampusi i UNED-it në Gjirokastër
do të ketë/kenë të njëjtat standarde si ato të ofruara nga kampuset e tjera të UNED-it.
Rregullat dhe procedurat për hapjen, riorganizimin, gjuhën e studimit, kohëzgjatjen e

programit/programeve të studimit, si dhe për mbylljen e tyre, përcaktohen në aktet rregullatore të
brendshme të UNED-it.
Nga viti akademik 2024–2025 dhe në vazhdim, UNED-i hap kampusin e tij në Gjirokastër dhe është

i angazhuar të ofrojë programe studimi sipas cikleve dhe modaliteteve të duhura të studimit dhe sipas
kërkesës akademike në Shqipëri.

Neni 4
Standardet e organizimit dhe kontrollit të veprimtarisë së kampusit të UNED-it

Procedurat dhe standardet e mëposhtme do të përmbushen sipas rregullave në fuqi dhe nga autoritetet
përgjegjëse të vendit të origjinës (Spanjë):
- standardet e organizimit institucional;
- struktura akademike;
- standardet e personelit akademik dhe statusi i tyre;
- procedurat për sigurimin e brendshëm dhe të jashtëm të cilësisë;
- verifikimi i ligjshmërisë dhe auditimi i veprimtarisë së kampusit të UNED-it në Gjirokastër;

Neni 5
Kriteret e pranimit dhe të regjistrimit të studentëve

Rregullat e parashikuara në aktet rregullatore të brendshme të UNED-it zbatohen për pranimin e
studentëve në programin/programet e studimit që do të ofrohet/ofrohen nga kampusi i UNED-it në
Gjirokastër, si dhe për regjistrimin, caktimin e numrit të tyre të matrikullimin dhe të drejtat dhe detyrimet
e studentëve.

Neni 6
Diplomimi dhe diplomat

Për procedurën e diplomimit të studentëve dhe formën e diplomave të lëshuara nga UNED-i
zbatohen rregullat e parashikuara në aktet e brendshme rregullatore të UNED-it.
Njohja e gradave shkencore dhe diplomave do të bëhet sipas Kornizës së Kualifikimeve të vendit të

origjinës (Spanjë).

Neni 7
Akreditimi institucional dhe i programit të studimit

Akreditimi institucional dhe programet e studimit të ofruara nga UNED-i, si dhe periudha e
vlefshmërisë së tyre (të kryera nga organizatat akredituese të Spanjës) njihen automatikisht nga
institucionet në Republikën e Shqipërisë.

Neni 8
Logoja dhe vula e kampusit

Kampusi i UNED-it në Gjirokastër do të ketë logon e tij zyrtare të miratuar nga UNED-i.
Vula e UNED-it ka formën dhe elementet, siç përcaktohet nga legjislacioni në fuqi i vendit të origjinës

(Spanjë) dhe prodhohet, administrohet dhe mirëmbahet në përputhje me legjislacionin në fuqi të atij
vendi.

Neni 9
Emërimi i përfaqësuesve

Këshilli i Ministrave dhe UNED-i bien dakord që të gjitha aktivitetet akademike dhe rregullatore për
hapjen dhe funksionimin e kampusit në Gjirokastër do të koordinohen ngushtë ndërmjet Palëve.
Ministria e Arsimit dhe Sportit e Republikës së Shqipërisë autorizohet nëpërmjet kësaj Marrëveshjeje

ta zbatojë atë në emër të Këshillit të Ministrave.
Për UNED-in, rektori i tij është i autorizuar si koordinator për zbatimin e kësaj Marrëveshjeje.

Neni 10
Shkëmbimi i informacionit

1. Për zbatimin e kësaj Marrëveshjeje, Palët shkëmbejnë informacion e ndërsjellë të përkatës ndërmjet
tyre.
2. Secila nga Palët në këtë Marrëveshje do të përdorë informacionin e marrë, vetëm për qëllimet e

përcaktuara në këtë Marrëveshje.
3. Veprimet nga Palët sipas kësaj Marrëveshjeje, dhe në veçanti shkëmbimi i informacionit, duhet të

kryhen në përputhje me legjislacionin në fuqi për mbrojtjen e të dhënave personale.
4. Palët do ta trajtojnë informacionin e marrë në bazë të kësaj Marrëveshjeje në përputhje me

legjislacionin në fuqi.

Neni 11
Dispozitat përfundimtare

Të dyja palët bien dakord të mbajnë konfidenciale të gjithë informacionin jopublik të marrë nga Pala
tjetër në lidhje me këtë Marrëveshje, përveç rasteve kur kërkohet nga ligji ose kur bihet dakord në mënyrë
të ndërsjellë paraprakisht me shkrim.
Kjo Marrëveshje do të hyjë në fuqi me përfundimin e procedurave të ratifikimit dhe do të qëndrojë

në fuqi për një periudhë katërvjeçare dhe mund të zgjatet edhe për katër vjet të tjerë. Pas kësaj periudhe
prej tetë vjetësh, Palët mund të lidhin një marrëveshje të re. Kjo marrëveshje mund të ndryshohet vetëm
me pëlqimin reciprok të të dyja palëve, të dhënë me shkrim.
Marrëveshja mund të ndërpritet në çdo kohë, nga njëra Palë, duke informuar palën tjetër me shkrim.

Pala që dëshiron ta ndërpresë këtë Marrëveshje duhet të njoftojë me shkrim palën tjetër të paktën 12
(dymbëdhjetë) muaj përpara për qëllimin e saj për të ndërprerë bashkëpunimin dhe këtë Marrëveshje.
Në rast të ndonjë mosmarrëveshjeje që lind nga ose në lidhje me këtë Marrëveshje, UNED-i dhe

Këshilli i Ministrave do të përpiqen ta zgjidhin çështjen me mirëkuptim nëpërmjet bisedimeve të
ndërsjella.
Përfundimi i kësaj Marrëveshjeje nuk ndikon në detyrimet e ndërsjella të Palëve, të cilat mbijetojnë

dhe duhet të përmbushen pavarësisht nga përfundimi i kësaj Marrëveshjeje, duke përfshirë por pa u
kufizuar në detyrimet që lidhen me aktivitetet akademike, pagesat e papaguara ose kompensimet,
rimbursimin e taksave etj., siç mund të jetë e zbatueshme.
Kjo Marrëveshje është nënshkruar në __________, më __________, në 2 (dy) kopje origjinale të

barasvlershme, 2 (dy) për secilën gjuhë: në shqip, në spanjisht dhe në anglisht. Në rast të ndonjë
mospërputhjeje, teksti në gjuhën angleze do të ketë përparësi në interpretim.

Për Këshillin e Ministrave të Republikës së Shqipërisë:
Ogerta Manastirliu
MINISTËR I ARSIMIT DHE SPORTIT

Për Universitetin Kombëtar të Arsimit në Distancë (UNED):
Ricardo Mairal Usón
REKTOR

